Гарэла зямля пад нагамі захопнікаў

Ад маленькіх атрадаў – да партызанскіх брыгад і злучэнняў

Ішоў другі месяц вайны. Фашысты ўжо захапілі Гродна (23 чэрвеня), Мінск (28 чэрвеня), імкліва рухаліся ў Магілёўскім напрамку да р. Беразіны. Фронт набліжаўся да Магілёва. Не выключалася магчымасць яго акупацыі. Часу заставалася мала, але ён пакуль быў, і неабходна было прадумаць, спланаваць падпольную барацьбу з ворагам, вылучыць лідэраў, якія б змаглі арганізаваць і павесці за сабой людзей. Ніякага сумневу не было, што трагедыя гэта – часовая…

З 25 чэрвеня па 3 ліпеня 1941 г. у Магілёве знаходзіліся ЦК КП(б)Б і СНК БССР. За кароткі тэрмін імі і Магілёўскім абкомам партыі для барацьбы з ворагам на акупіраванай тэрыторыі былі створаны 78 груп і атрадаў, у якія ўваходзілі 2369 чалавек.

Для кіраўніцтва падполлем, у тым ліку і камсамольскім, павінны былі застацца сакратары гаркома партыі А. І. Марозаў, І. Л. Хаўкін і сакратар гаркома ЛКСМБ П. Ф. Валожын.

1 ліпеня 1941 г. у лесе каля Магілёва сакратар ЦК КП(б)Б П. К. Панамарэнка правёў нараду з партыйнымі і савецкімі работнікамі, якім прадстаяла застацца ў варожым тыле для разгортвання падпольнай і партызанскай барацьбы. На нарадзе прысутнічалі Маршалы Савецкага Саюза К. Я. Варашылаў і Б. М. Шапашнікаў.

Але не ўсё задуманае здзейснілася… Да 26 ліпеня працягвалася абарона Магілёва, да таго ж 15 ліпеня былі акупіраваны Чавусы. Магілёў апынуўся ў акруженні, і многія з тых, хто павінен быў застацца на нелегальным становішчы, загінулі ў баях. У першыя дні акупацыі фашысты арыштавалі і адправілі ў канцлагер А. І. Марозава і І. Л. Хаўкіна. П. Ф. Валожын пайшоў у Мінскую вобласць.

Пасля акупацыі Магілёва ў Шчажарскім лесе засталася для разведкі чэкісцкая група К. С. Прыбыля. Але яна не мела радыёстанцыі і ў верасні 1941 г., узарваўшы з дапамогай падпольшчыкаў склад гаручага на ўскрайку Магілёва, пайшла прабірацца за лінію фронту ў тыл.

Знішчальны атрад сельскага раёна ўдзельнічаў разам з падраздзяленнямі 477–га стралковага палка 172–ой стралковай дывізіі ў цяжкіх абарончых баях і не змог перайсці да партызанскай барацьбы. Загінулі сакратары райкома партыі Ф. А. Жураў, Ш. І. Ягудзін, многія байцы.

Але становішча не было безнадзейным. Тыя, хто застаўся ў жывых, разам з загадчыкам ваеннага аддзела РК КП(б)Б І. М. Івановым ноччу пераплылі Дняпро і хаваліся ў горадзе. 28 ліпеня група Іванова выбралася ў лес і сваю партызанскую дзейнасць пачала з устанаўлення сувязі з мясцовым насельніцтвам, збору зброі. Восенню да групы Іванова далучылася невялікая група (3 чал.) ваеннаслужачых са старшым сяржантам М. Д. Зубковым. Сумесна яны правялі першыя ў раёне аперацыі: на чыгунцы Магілёў – Асіповічы разабралі рэйкі і пусцілі пад адхон паравоз і тры вагоны. Гэтай жа групай былі спалены масты на р. Сянна ў вёсках Вендараж і Карчомка, а таксама мост на р. Лахва ў Дабрасневічах.

З сярэдзіны ліпеня 1941 г.  з–пад Ліды рухалася ў Магілёўскім напрамку група акружэнцаў. Ёй належала адыграць вялікую ролю ў развіцці партызанскага руху ў Магілёўскім і Бялыніцкім раёнах. Ідучы на ўсход, воіны рабілі засады на адзіночныя фашысцкія аўтамашыны, накоплівалі вопыт партызанскай вайны. У групу ўваходзілі старшы лейтэнант К. М. Белавусаў, лейтэнант В. І. Хорсаў, малодшы лейтэнант М. У. Абрамаў, малодшы палітрук М. І. Кавешнікаў. У жніўні да іх далучыліся лейтэнант А.М. Касаеў і старшына І. Ф. Хазаў. Да верасня 1941 г. за кошт прымкнуўшых акружэнцаў-ваеннаслужачых група Белавусава вырасла да 11 чалавек. Партызаны ўстанавілі сувязь з насельніцтвам навакольных вёсак, якое дапамагала ім прадуктамі і аддзеннем, вяло разведку, здабыла радыёпрыёмнік. Гэтая група разабрала 4 масты на шашы Магілёў – Мінск, зрабіла некалькі засад. Найбольш буйная з іх была засада ў пачатку жніўня паміж вёскамі Пільшычы (Бялыніцкі р – н) і Гарадзішча (Магілёўскі р – н). Нечаканым агнём партызаны знішчылі 2 аўтамашыны, забілі 25 нямецкіх салдат і афіцэраў,захапілі 4 аўтаматы, пісталет і 15 вінтовак. У адказ на гэты з Бялынічаў прыбыў карны атрад. Фашысты расстралялі ў в. Пільшычы па даносу здраднікаў звыш 30 жыхароў – настаўнікаў, членаў праўлення калгаса, камуністаў і камсамольцаў.

Карнікі ўжо ведалі пра партызан Белавусава. Яны праследавалі групу. У адной з перастрэлак быў цяжка паранены партызан М. І. Кавешнікаў. Не змог выратаваць яго доктар Дашкевіч з в. Вендараж, і гэта была першая страта ў групе Белавусава.

Восенню 1941 г. у Магілёўскім і Бялыніцкім раёнах з’яўляецца яшчэ адна партызанская група – група Авяр’янава. Яна была створана ў жніўні 1941 г. у Чэрвеньскім раёне Мінскай вобласці таксама з ваеннаслужачых (5 чалавек). Узначальваў яе ваенінжынер 2–га рангу М. Д. Авяр’янаў. У верасні група размясцілася каля в. Барок і ўстанавіла сувязь з групай Белавусава.

У кастрычніку, баючыся цяжкасцей зімы, група Белавусава вырашыла прабіцца за лінію фронта. Перад адыходам партызаны знішчылі абсталяванне маслазавода ў в. Вендараж і легкавую аўтамашыну з афіцэрамі на шашы Магілёў – Бабруйск. Група дайшла да в. Гіжэнка Слаўгарадскага раёна, але там сустрэлася з карнікамі і павярнула назад. Шашу Магілёў – Гомель прыйшлося пераадольваць з боем. У канцы кастрычніка партызаны вярнуліся ў Вугальшчынскі лес.

Зіма 1941/42 г. была вельмі цяжкай для партызан. Групы былі яшчэ малаколькасныя, не мелі вопыту. Да таго ж немцы ўжо стварылі ўправы і паліцыю, для барацьбы з партызанамі вылучаліся карныя атрады. Так, у в. Барок была акружана група Авяр’янава. З боем яна перайшла ва Усакінскі лес (мяжа Клічаўскага і Бялыніцкага р – наў). Некалькі разоў карнікі блакіравалі групу Белавусава. У адным з баёў у сярэдзіне 1942 г. загінуў партызан В. І. Хорсаў. Толькі дапамога мірнага насельніцтва выратоўвала партызан ад разгрома, давала магчымасць выжыць у цяжкіх зімовых умовах.

З падыходам вясны партызанскі рух у раёне ўжо сфарміраваўся, набыў вопыт барацьбы. 10 сакавіка 1942 г. у групе Белавусава адбыўся першы партыйны сход: з 14 партызанаў 8 былі камуністамі. Сакратаром партарганізацыі абралі В. Ц. Някрасава. Сход вырашыў актывізаваць барацьбу з гітлераўцамі, пашырыць работу сярод насельніцтва для папаўнення атрада. Камандзірам застаўся К. М. Белавусаў. 3 мая 1942 г. у атрадзе, які значна вырас, абралі камісара і начальніка штаба. Камісарам стаў З. П. Гапонаў, начальнікам штаба – В. Ц. Някрасаў.

У сярэдзіне сакавіка партызаны Белавусава разграмілі паліцыю ў в. Вуглы. Вугальшчынскі лес ужо стаў малы для размяшчэння атрада, і 20 сакавіка 1942 г. партызаны перайшлі ў Сіпайлаўскі лес (Бялыніцкі р-н). На месцы застаўся М. І. Абрамаў, які да сярэдзіны красавіка стварыў новую групу (7 чал.). Для яе ўмацавання з атрада Белавусава сюды пераходзяць партызаны Касаеў і Мацярэнка. У маі група Абрамава вырасла да 18 чалавек і аформілася ў атрад ( камандзір М. І. Абрамаў, камісар А. М. Касаеў, начальнік штаба Н. Ф. Шчакалюкоў).

Такім чынам, да лета 1942 г. на мяжы Бялыніцкага і Магілёўскага раёнаў акрамя атрадаў Белавусава і Абрамава дзейнічалі яшчэ тры групы: М. А.  Авяр’янава, І. М. Іванова і старшага лейтэнанта І. З. Камарова. Дзве апошнія ўлетку 1942 г. аб’ядналіся ў атрад (камандзір І. З. Камароў, камісар І. М. Іваноў, начальнік штаба Драздоў). У выніку дзейнасці партызан поўдзень Бялыніцкага раёна і частка Гарадзішчанскага і Вялікабялевіцкага сельсаветаў выйшлі з – пад кантролю акупантаў.

Ад 3 да 16 мая 1942 г. фашысты з артылерыяй і танкамі з боку Бялынічаў, Магілёва, Чачэвічаў праводзілі буйную карную экспедыцыю. Да зыходу 3 мая карнікі блакіравалі трохвугольнік Цяхцін – Гарадзішча – Куты, але атрады фарсіравалі р. Друць і да пачатку наступлення выйшлі ў Сіпайлаўскі лес, а потым, разгрупаваўшыся, хаваліся ў балотах. Такая тактыка сябе апраўдала. Фашыстам не ўдалося навязаць партызанам баі. Карная аперацыя правалілася.

Тым часам у раёне пачынае дзейнічаць партыйна–камсамольскае падполле, якое было створана Магілёўскім абкомам партыі. Вясной 1942 г. каля 40 падпольных груп (больш за 400 чалавек) аб’ядналіся ў  арганізацыю «Камітэт садзейнічання Чырвонай Арміі». Некаторыя члены «Камітэта» ўжо былі звязаны з партызанамі раёна. Вялікую ролю ў станаўленні падполля і стварэнні «Камітэта садзейнічання Чырвонай Арміі» адыграла газета «За Родину» (з восені 1942 г. – «За советскую Родину»).

У сакавіку 1942 г. «Камітэт» пачынае наладжваць сувязь, а ў чэрвені пасылае сваіх падпольшчыкаў у партызанскія атрады. Трывалая сувязь была ўстаноўлена праз Я. Я. Слёзкіну (в. Навасёлкі), камуніста І. Я. Буякова (в. Гуслішчы), Н. І. Піцукову (в. Гарадзішча). Праз іх «Камітэт» забяспечваў партызан разведінфармацыяй, зброяй, боепрыпасамі, медыкаментамі, соллю і наогул прадуктамі, адзеннем; пасылаў з горада папаўненне; адпраўляў да партызан падпольшчыкаў; праводзіў дыверсіі па загаду камандавання атрадаў.

У чэрвені партызаны разграмілі гарнізон у в. Аксенькавічы Бялыніцкага раёна. 16 чэрвеня для засады на партызан з гарнізона в. Качэнка выйшла нямецкае падраздзяленне (36 афіцераў і салдат). Каля п. Будзённы Магілёўскага раёна іх сустрэла частка (23 чал.) атрада Белавусава, што знаходзілася ў запасным лагеры каля в. Вялікія Бялевічы. Партызаны ўступілі ў бой, на дапамогу падышлі атрад Абрамава і група Авяр’янава. Немцы былі поўнасцю разгромлены. Народным мсціўцам дасталіся 2 кулямёты, 1 аўтамат, 28 вінтовак, 5 пісталетаў. Прыйшоўшаму на наступны дзень на месца боя карнаму атраду засталося толькі забраць сваіх забітых. Гэты бой яшчэ больш падняў прыстыж партызан. Многія паліцэйскія гарнізоны баяліся з імі сутыкацца. Так, у канцы чэрвеня гарнізон в. Пясчанка, даведаўшыся пра набліжэнне атрада Белавусава, разбегся без боя.

Стварэнне Клічаўскага аператыўнага цэнтра

У ліпені 1942 г. адбылася важная падзея ў жыцці партызан Магілёўскага і Бялыніцкага раёнаў. З атрада В. П. Свістунова прыйшла група партызан. Яны расказалі, што ў Клічаўскім раёне створана партызанскае злучэнне, што яно мае радыёсувязь з савецкім тылам. Камандзіры атрадаў выехалі на сустрэчу з камандзірам злучэння палкоўнікам У. І. Нічыпаровічам. Атрады ўвайшлі ў склад Клічаўскага аператыўнага цэнтра. Атрад Белавусава стаў называцца атрад № 113; атрад Абрамова – № 121; група Авяр’янава пераўтварылася ў атрад № 600 (камандзір М. Д. Авяр’янаў, камісар І. П. Станкевіч, начальнік штаба А. М. Шалдаеў). 

Цяпер уся баявая дзейнасць атрадаў падпарадкоўвалася Клічаўскаму цэнтру, які ажыццяўляў арганізацыйнае і аператыўнае кіраўніцтва. У склад Цэнтра (ці злучэння) уваходзіла 10 партызанскіх брыгад (43 атрады), якія налічвалі 6,5 тыс. чалавек.

У чэрвені – жніўні 1942 г. нямецкае камандаванне вырашыла правеці шэраг карных аперацый супраць атрадаў Клічаўскага аператыўнага цэнтра, якія дзейнічалі на тэрыторыі Магілёўскага раёна. Ад шашы Бялынічы – Беразіно наступалі два варожыя батальёны і 102–і атрад 286-ай ахоўнай дывізіі. У трохвугольніку Магілёў–Бялынічы–Чачэвічы – два батальёны 2–га паліцэйскага палка.

113-ы атрад на гэты час меў 65 байцоў, адзін батальён і адзін ротны мінамёт, 2 станкавыя і 5 ручных кулямётаў, саракапяціміліметровыя гарматы, 10 аўтаматаў, 45 вінтовак. 600-ы атрад налічваў 45 партызан, адзін батальённы мінамёт, 5 ручных кулямётаў, аўтаматы і вінтоўкі. 121-ы – 25  байцоў, 3 ручныя кулямёты, 4 аўтаматы, 18 вінтовак. Спыніць буйную экспедыцыю такімі сіламі было нельга, але пры выгадных умовах можна было і даць бой.

1 ліпеня буйныя нямецкія сілы пачалі акружаць лясы, у якіх размяшчаліся атрады, але партызаны без бою паатрадна выйшлі з раёна блакады.

121-ы нават у гэтых умовах знаходзіў магчымасць змагацца. У в. Вендараж партызаны разграмілі маслазавод і МТС; 27 ліпеня – паліцыю ў в. Пясчанка. 27 ліпеня па даносу былога паліцэйскага, што быў у атрадзе, немцы (каля 100 чал.) акружылі партызан у лесе каля в. Шчэгліца. У няроўным баі і ў час прарыву 7 партызан загінулі, 4 былі паранены. Загінуў камандзір атрада М. І. Абрамаў. Камандаванне прыняў А. М. Касаеў. Ён вывеў атрад да в. Дабрасневічы.

У канцы ліпеня 1942 г. з Быхаўскага раёна пасля баёў з карнікамі ў Сіпайлаўскі лес прыйшоў 425-ы атрад (камандзір М. П. Куракін, камісар К.Л. Адасёў, начальнік штаба Ф. Ф. Сукаў), у якім было каля 40 чалавек.

У жніўні перад партызанамі паўстала задача – не даць фашыстам забраць ураджай у зоне дзейнасці атрадаў. У сярэдзіне жніўня менавіта з гэтай мэтай немцы з гарнізона ў в. Вендараж накіраваліся на Вялікія і Малыя Бялевічы. Але гітлераўцы не толькі не вывезлі адтуль ні кілаграма збожжа, але яшчэ і папоўнілі зброяй і боепрыпасамі 113-ы атрад. Партызаны спалілі 8 аўтамашын, захапілі 5 ручных кулямётаў, 5 аўтаматаў, 36 вінтовак, 6 тысяч патронаў. Пасля гэтага фашысты ўжо не рызыкавалі канфіскоўваць прадукты ў партызанскай зоне.

З канца жніўня атрады Магілёўскага раёна ўключыліся ў барацьбу з ворагам на чыгуначных камунікацыях. Першай выйшла група А. Я. Зарыцкага з 113-га атрада. У ноч на 28 жніўня на чыгунцы Жлобін – Магілёў яна спусціла пад адхон паравоз і 10 вагонаў. Трэба адзначыць, што да злучэння з Чырвонай Арміяй А. Я. Зарыцкі меў на асабовым рахунку 15 падарваных эшалонаў, за што быў узнагароджаны ордэнам Леніна.

У пачатку восені атрады 113-ы, 121-ы, 600-ы, 425-ы, а таксама атрад І. З.  Камарова разграмілі гарнізон у в. Падзевічы Бялыніцкага раёна. У баі загінулі Камароў і яго начальнік штаба Драздоў. Застаўшыеся байцы гэтага атрада ўвайшлі ў састаў 121-га. І. М. Іваноў стаў у ім камісарам.

Буйную аперацыю правялі магілёўскія партызаны ў лістападзе 1942 г. Яшчэ з вясны немцы спрабавалі аднавіць рух на чыгунцы Магілёў – Асіповічы. Для гэтага адбудоўвалі ўзарваныя масты. Найбольш буйным быў мост праз р. Друць. Яго ахоўваў добра ўмацаваны гарнізон. Партызаны праз падпольшчыцу М. М. Бабарчык устанавілі сувязь з афіцэрскай ротай дружыны Гіль-Радзіёнава (была сфармавана з савецкіх ваеннапалонных; у жніўні 1943 г. перайшла на бок партызан). У выніку рота павярнула зброю супраць немцаў, і 25 лістапада 113-ы, 121-ы, 425-ы, 600-ы атрады з дапамогай паўстаўшай роты разграмілі гарнізон і ўзарвалі мост. Да партызан перайшло 86 чалавек. У якасці трафеяў дасталіся 3 станкавыя і 12 ручных кулямётаў, 5 аўтаматаў, каля 100 вінтовак. Гітлераўцы так і не змаглі аднавіць рух на гэтым напрамку чыгункі.

На зіму партызаны размясцілі асноўныя лагеры ў Сіпайлаўскім лесе. Запасліся харчаваннем, нават адбудавалі баню.

Загадам Клічаўскага аператыўнага цэнтра 27 лістапада 1942 г. атрады 113-ы, 121-ы, 425-ы, 600-ы аб’ядналіся у 6-ую Магілёўскую брыгаду. Камандзірам быў прызначаны К. М. Белавусаў, камісарам – З. П. Гапонаў, начальнікам штаба – падпалкоўнік С. Г. Сідарэнка-Салдаценка. У студзені 1943 г. у брыгаду ўвайшоў і атрад «За Радзіму». У брыгадзе налічвалася амаль 500 чалавек; дзейнічалп яна ў Бялыніцкім і Магілёўскім раёнах.

У ноч на 1 студзеня 1943 г. атрады 113-ы, 121-ы, 425-ы пад камандаваннем С. Г. Сідарэнкі-Салдаценкі без страт разграмілі буйны гарнізон у в. Вендараж, знішчылі 45 гітлераўцаў, захапілі 2 станкавыя і 2 ручныя кулямёты, каля 50 вінтовак.

З пачатку 1943 г. пачынаецца другі этап падпольна-партызанскай барацьбы ў раёне. У 1943 г. па заданню падпольнага абкома КП(б)Б І. П. Станкевіч узначаліў падпольную работу ў Магілёўскім раёне. Быў створаны падпольны райком КП(б)Б. У лютым 1943 г. з дапамогай Магілёўскага падпольнага абкома камсамола быў створаны Магілёўскі падпольны райком ЛКСМБ.

У канцы 1942 – пачатку 1943 г. у брыгаду Белавусава ў сувязі з пагрозай арышта прыйшлі многія падпольшчыкі Магілёва, у тым ліку А. І. Шубадзёраў, В. А. Швагрынаў і інш. РК КП(б)Б вясной 1943 г. наладзіў выхад газеты «Партызанская праўда».

Усё гэта садзейнічала больш дакладнай арганізацыі падпольна-партызанскага руху ў раёне, каардынацыі работы груп і атрадаў.

Магілёўскае партызанскае злучэнне 

2 красавіка 1943 г. аднавіў сваю работу падпольны абком КП(б)Б. Ён стварыў і накіроўваў дзейнасць 18 падпольных райкомаў, у тым ліку і Магілёўскага. Клічаўскі аператыўны цэнтр быў расфарміраваны і замест яго створана Магілёўскае абласное партызанскае злучэнне. Кіравала ім Ваенна-аператыўная група (ВАГ) пры абкоме партыі.

Была створана і раённая ваенна-аператыўная група – на базе 113-га, 121-га і асобнага 61-га атрадаў. Камандзірам яе быў прызначаны К. М. Белавусаў. Цяпер усе баявыя аперацыі, збор разведдадзеных на тэрыторыі Магілёўскага раёна ўзначальвала Магілёўская ВАГ. Партызанская дзейнасць накіроўвалася на знішчэнне ваенных, паліцэйскіх, ахоўных гарнізонаў ворага, парушэнне тэлефоннай і інш. сувязі, узрыў стратэгічна важных мастоў, чыгуначнай лініі і эшалонаў з ваеннай тэхнікай і войскам, разгом складаў і інш.

Час наступаў цяжкі. Гітлераўцы рыхтаваліся да шырокамаштабных карных аперацый. Так, на пачатак мая 1943 г. гітлераўскае камандаванне планавала правядзенне карных аперацый у Клічаўскім, Бялыніцкім, Магілёўскім і інш. раёнах. Для гэтага сканцэнтравала ў Бабруйску, Асіповічах, Магілёве і інш. 5 пяхотных палкоў, 2 матарызаваныя палкі, авіяцыю, артылерыйскі полк. шэраг іншых падраздзяленняў агульнай колькасцю да 45 тыс. салдат і афіцэраў. 3 мая варожыя калоны выступілі з Бялыніч, Быхава і Чачэвіч. Яны запаланілі населеныя пункты на заходнім беразе р. Друць, каб адрэзаць адыход 6-ай Магілёўскай брыгадзе, якая размяшчалася на ўсход ад ракі. У ноч на 4 мая ўсе атрады 6-ай брыгады, не чакаючы, пакуль карнікі створаць шчыльную абарону, фарсіравалі Друць і выйшлі на Усакінскія лясы, схаваўшы ў Сіпайлаўскім лесе гарматы, мінамёты і станкавыя кулямёты. У балотах заставаліся параненыя з абслугай і аховай. 

Усакінскія лясы таксама былі блакіраваны. Прарыў у ноч на 6 мая разам з 5-ай Клічаўскай брыгадай праз р. Ольса закончыўся няўдала; камандаванне 6-ай брыгады вырашыла разбіць атрады на невялікія групы і вяртацца ў Сіпайлаўскі лес, які карнікі ўжо прачасалі. 6 мая нямецкая авіяцыя падпаліла лес. Партызаны прарываліся праз агонь. Становішча было цяжкае. З гарэлага лесу групы пападалі ў акруженне карнікаў. Многія загінулі, у тым ліку камандзір 122-га атрада «За Радзіму» Ф. М. Тарасаў.  

Блакада працягвалася да 18 мая. У другой палове мая рэшткі брыгады сабраліся ў Сіпайлаўскім лесе. Страты былі вялікія: каля 40 чалавек забіты, 18 - прапала без вестак, сярод іх - камісар атрада А. Я. Барбікаў, каля 100 параненых… 

Партызаны адбудавалі разбураныя лагеры, і ўжо 27 мая на лініі Орша-Магілёў дыверсійная група 122-га атрада спусціла пад адхон эшалон з гарматамі, бронемашынамі, танкеткамі і салдатамі. 

Актывізавалі сваю дзейнасць у пачатку лета дэсантныя групы. У маі 1943 г. аператыўнай групе А. І. Адзінцова стала вядома, што ў чэрвені для агітацыі фаміраравання часцей “РВА” у Магілёў прыляціць генерал Власаў. Вырашана было знішчыць здрадніка, для чаго ў асабняк, дзе ён павінен быў начаваць, служанка, звязаная з аператыўнай групай, у аўтамашыне бургамістра горада даставіла 4 магнітныя міны. У намечаны час у асабняку раздаўся выбух. Загінула ахова Власава і некалькі гестапаўцаў, сам ён выпадкова застаўся начаваць у Пашкаве. 

Разведчыкі атрада І. Навумовеча выявілі, што каля Магілёва немцы стварылы вучэбны цэнтр па падрыхтоўцы танкавых экіпажаў. Там знаходзіліся 75 танкаў “Тыгр”, “Пантэра”, Т-ІУ і каля дзвух тысяч ваеннаслужачых вермахта. Гэта інфармацыя паступіла ў штаб Заходняга фронта, дзе было вырашана разбамбіць цэнтр. Група дэсантнікаў і байцоў 121-га атрада асвятляльнымі ракетамі паказвала савецкай авіяцыі знаходжанне аб’екта. У выніку было знішчана каля 50 танкаў, забіта і паранена больш 500 немцаў. 

У красавіку – маі гітлераўцы раскрылі шэраг падпольных груп Магілёва. Быў арыштаваны і загінуў кіраўнік “Камітэта садзейнічання Чырвонай Арміі” П.І. Крысевіч. “Камітэт” перастаў існаваць. Уцалеўшыя і занава створаныя групы дзейнічалі цяпер самастойна, падтрымліваючы сувязь з партызанамі асобна адна ад другой. Гэта памяншала рызыку правалаў, але ў многіх выпадках уносіла паралелізм і неапраўданыя страты сіл. Магілёўскі падпольны абком партыі вырашыў ускласці кіраўніцтва падпольнай барацьбой на Магілёўскі падпольны РК КП(б) Б (сакратар І.П. Станкевіч). 

У канцы ліпеня 1943 г. партызаны атрымалі загад на “рэйкавую вайну”. Магілёўская і Бялыніцкая ВАГ павінны былі ў ноч правесці масавае знішчэнне рэек на чыгунцы Быхаў-Рагачоў. Для гэтага трэба было прайсці звыш 80 кіламетраў. Да месца дыверсіі першай выйшла разведка. 29 ліпеня 113-ы, 121-ы, 122-і і 600-ы атрады пад агульным камандаваннем Белавусава рушылі ў паход і 2 жніўня дасягнулі зыходных пазіцый. У прызначаны час партызаны атакавалі ахову чыгуначнага палатна, разбурылі 3 бункеры, знішчылі 3,6і км лініі сувязі, падарвалі 1031 рэйку. У баі загінулі тры партызаны. 

Для аднаўлення чыгункі фашысты вырашылі зняць рэйкі на лініі Магілёў – Асіповічы. Для гэтага 7 жніўня з Магілёва на ст. Друць прыбыў браняпоезд з нямецкай рабочай камандай.  Каля в. Будоўля 113-ы атрад замініраваў чыгунку і зрабіў засаду. Бой ішоў 2 гадзіны. партызаны разбілі паравоз, 3 браніраваныя вагоны, 9  платформ з рэйкамі, забілі 35 фашыстаў, захапілі 2 ручныя кулямёты, 3 аўтаматы і 15 вінтовак. У баі загінуў партызан П. В. Жукаў, двое былі паранены. 

На тэрыторыі Магілёўскага раёна “рэйкавую вайну”,  вялі і іншыя партызанскія фарміраванні вобласці. Так, 980 рэек падарваў у ноч на 2 жніўня 208-ы атрад на чыгунцы Магілёў – Шклоў. У ноч на 9 жніўня 1-ая рота гэтага ж атрада на тым жа чыгуначным участку перабіла яшчэ 518 рэек; а 3-яя рота на чыгунцы каля в. Семукачы – 695 рэек. 

У жніўні – кастрычніку 1943 г. атрады актыўна папаўняліся за кошт насельніцтва. Так, 113-ы атрад у ліпені налічваў 310 байцоў, а да пачатку лістапада – 750. Не хапала зброі. Але і не прымаць людзей было нельга: яны маглі быць вывезены ў Германію або знішчаны карнымі атрадамі. Толькі ў 1942 – 1943 гг. у Магілёўскім раёне фашысты спалілі поўнасцю або часткова больш за 20 вёсак, згубілі сотні жыхароў. З “бяззбройных” партызан ствараліся партызанскія рэзервы, якія разбіралі масты, перакопвалі дарогі. Так, у сярэдзіне кастрычніка на некалькі сутак была выведзена з карыстання шаша Магілёў – Мінск паміж вёскамі Княжыцы (Магілёўскі р-н) і Ермалавічы (Бялыніцкі р-н).

Добрае папаўненне атрымаў 61-ы атрад. У склад яго ўвайшла група Д. Ф. Вайстрова з 19-га атрада Быхаўскага раёна. Ва ўсходняй частцы Магілёўскага раёна з-за адсутнасці лясных масіваў і густой сеткі вайсковых і паліцэйскіх  гарнізонаў пардраздзяленні партызан не размяшчаліся. Сюды заходзілі групы для разведкі і дыверсіі.

У ноч на 11 верасня 1943 г. ВАГ пры падпольным Магілёўскім АК КП(б)Б распрацавала буйную аперацыю па адначасовому разгрому 11 нямецкіх гарнізонаў. У аперацыі павіны былі браць удзел больш за 4 тыс. партызан. ВАГ пры Магілёўскім РК КП(б)Б дастаўся гарнізон у в. Дашкаўка. Непадалёк стаялі яшчэ некальні гарнізонаў, праходзіла чыгунка і дарога Магілёў – Быхаў, шаша Магілёў – Бабруйск. Партызаны скрытна прайшлі па рэдкалессю каля 30 км, з боем знішчылі бункер, праадолелі чыгунку і разграмілі гарнізон. Акрамя гэтага, пашкодзілі на чыгунцы 125 рэек. У якасці трафееў захапілі 73 коней і 100 галоў рагатай жывёлы. Адыходзілі групамі, бо нямецкая авіяцыя імкнулася нанесці ўдар партызанам на маршы. 

Не засталася без увагі і шаша Мінск – Магілёў. Час ад часу яе мініравалі. 19 верасня на шашу выйшлі ў засаду асобыя падраздзяленні ўсіх трох атрадаў – каля тысячы партазан. У выніку разграмілі аўтакалону, якая ішла з Беразіно, спалілі 6 аўтамашым і 2 захапілі. У баі вылучыліся А. Касаеў, А. Ільніскі, І. Іваноў, В. Матусевіч, І. Балуеў, П. Кулікоў і інш.

У канцы 1943 г. прайшлі некаторыя змяненні ў складзе ВАГ. У лістападзе колькасна вырасшы 121-ы атрад ( камандзір А. М. Касаеў) быў разгорнуты ў 121-ы полк 3-батальённага складу. 8 студзеня 1944 г. палком стаў і 113-ы атрад (камандзір К. М. Белавусаў). 15 снежня 1943 г. з часткі (200 чал.) ВАГ фарміруецца 200-ы атрад (камандзір В. П. Дрожнікаў, камісар П. Я. Гаро, начальнік штаба М. В. Белакураў).

Чырваная Армія набліжалася, і Магілёў станавіўся прыфрантавым горадам. Раён навадніўся рэгулярнымі часцямі вермахта; узмацнілася ахова перавозак на дарогах. Цяжэй станавілася біць акупантаў. Але і партызаны ўжо былі не тыя, што ў 1941 г. Яны значна выраслі колькасна, накапілі багаты вопыт партызанскай вайны. Кожны дзень, не даючы супакою ворагу, яны праводзілі дыверсіі, знішчалі невялікія яго падраздзяленні. У снежні 1943 г. раптоўнай атакай Магілёўская ВАГ разграміла гарнізон у в. Вендараж. Дзёрскую аперацыю здзейсніў 121-ы полк: пад выглядам немцаў і паліцэйскіх партызаны ліквідавалі гарнізон у в. Мяжысеткі на шашы Магілёў – Бабруйск. 9 студзеня батальён гэтага палка выбіў карнікаў з в. Пясчанка, якую фашысты спрабавалі спаліць разам з в. Жакоры. 24 студзеня 121-ы полк напаў на гарнізоны ў вёсках Галынец-1 і Галынец-2. Па дадзеных разведкі, у іх размяшчалася 120 немцаў і 120 салдат “Русскай народнай арміі”. Да ночы 23 студзеня замест “народнікаў” у вёскі на адпачынак прыбылі падраздзяленні вермахта – каля 500 немцаў. Не ведаючы гэтага, партызаны пайшлі ў атаку. Каб не даць своечасова падысці варожаму падмацаванню, яны пашкодзілі чыгунку з боку Магілёва, знішчылі сувязь і абстралялі фашыстаў у п. Ямніцы. Пасля поўтарагадзіннага бою стала відавочна, што сіламі палка гарнізон не разграміць, і па сігналу камандзіра палка батальёны выйшлі з бою. Трапілі ў палон цяжка параненыя байцы Фаталеў, Васільеў, медсястра Еўдакіменка, якіх фашысты падверглі зврескім катаванням. Загінула 13 і было паранена 14 партызан. Значныя страты панёс і вораг: забіта і паранена было каля 200 салдат і афіцэраў, спалена 10 складоў, гараж з 18 аўтамашынамі і інш.

Нямецкае франтавое камандаванне вырашыла пакончыць з партызанамі. У канцы судзеня 1944 г. было сцягнута каля 40 тысяч салдат і афіцэраў для наступнай карнай аперацыі. Гэта была цяжкая блакада: у ёй удзельнічалі часці дзвюх рэгулярных дывізій з артылерыяй, танкамі, самалётамі; стаялі моцныя маразы, ляжаў глыбокі снег, і маршы праводзіліся па бездарожжы.

 1 лютага фашысты выбілі 121-ы полк з вёсак Пясчанка, Хвашчаўка, Дубінка, Паддуб’е, Ямніца, Міхалёва, Карчэмка. Дзве апошнія былі спалены. 4 лютага карнікі з артылерыяй і танкамі ўварваліся ў партызанскую зону – гэта была разведка. Авіяцыя бамбіла наўздагад. 9 лютага праціўнік заняў вёскі на захад ад Друці. У ноч на 10 лютага раённая ВАГ (2300 чалавек) выйшла за р. Друць і накіравалася на Усакінскія лясы. Пасля ўсходу партызан карнікі падпалілі вёскі Дубінку і Навабеліцу. 

Каб пазбегнуць акружэння, у ноч на 17 лютага Магілёўская ВАГ, 122-і полк “За Радзіму” разам з Бялыніцкай ВАГ рушылі ў Градзянскія лясы. Па бездарожжы за ноч партызаны не змаглі дайсці да лесу за в. Сяліба. Світанак застаў іх у чыстым полі. Тут атрады ВАГ падвергліся бамбардзіроўцы. Загінула 11 чалавек, смяротна быў паранены камандзір 121-га палка А. М. Касаеў. Замест яго камандзірам прызначылі А. А. Ільінскага ( пазней палку прысвоена імя Касаева).

Двое сутак партызаны ў невялікім лесе каля в. Сяліба адбівалі асобныя групы карнікаў. Двое сутак бамбёжкі… Немцы сцягвалі сілы, і партызанскае камандванне прыняло рашэнне – выходзіць з акружэння, але там, дзе іх не чакаюць: па адкрытаму полю праз р. Клява ў напрамку в. Пагост. І гэта ўдалося: без страт з абозам у моцныя маразы выйшлі ў Высакагорскія лясы. У канцы лютага партызаны вярнуліся ў прачасаныя Усакінскія лясы, а адтуль – на свае базы. 

У сакавіку 1944 г. для барацьбы з партызанамі Магілёўскага і Бялыніцкага раёнаў прыбыў 61-ы полк 286-ай ахоўчай гітлераўскай дывізіі. Асобныя яго падраздзяленні рабілі засады для знішчэння невялікіх партызанскіх груп. 27 – 28  сакавіка нямецкія самалёты бамбілі партызанскія вёскі, у тым ліку Семукачы і Малыя Бялевічы. Да зыходу 28 сакавіка каля дзвюх тыс. варожай пяхоты пры падтрымцы танкаў і артылерыі захапілі шэраг вёсак, каб блакіраваць 121-ы, 122-і, 600-ы палкі, якія знаходзіліся на ўсход ад р.Друць, у раёне вёсак Вялікія і Малыя Бялевічы, Паддуб’е. Каб пазбегнуць страт, партызаны адышлі за Друць да в. Аксенькавічы. Ад злосці немцы рабавалі сялян, адбіралі жывёлу, забіралі моладзь у Германію.

5 красавіка ў в. Гарадзішча прыбыў карны атрад да 400 гітлераўцаў. На досвітку наступнага дня 113-ы і 121-ы палкі атакавалі праціўніка, але выбіць з вёскі не змаглі. І ўсё ж гітлераўцы пакінулі Гарадзішча і больш не рызыкавалі з’яўляцца блізка ад размяшчэння партызанскіх лагераў.

У красавіку цяжка захварэў і быў перапраўлены за лінію фронту К.М. Белавусаў. Магілёўскую ВАГ пры падпольным РК КП(б)Б  узначаліў З.П. Гапонаў. Пад яго кіраўніцтвам партызаны працягвалі актыўныя баявыя дзеянні. 9 мая 2-і батальён 113-га палка разграміў нямецкі гарнізон у в. Гуслішчы; 21 мая – гарнізон у в. Балонаў Сялец Быхаўскага раёна.

Вясной 1944 г. дзейнасць Магілёўскага падпольнага РК КП(б)Б і камандавання ВАГ у многім накіроўвалася на правядзенне пасяўной. Было відавочна, што ўраджай будзе збірацца ўжо на вызваленай тэрыторыі, таму засявалі як мага большую плошчу. ВАГ задзейнічала амаль усіх сваіх коней  – каля 300. У першую чаргу дапамогу аказвалі сем’ям партызан, чырвонаармейцаў і ўдовам. Засеялі ў тую вясну звыш 5300 га.

Поспехі Чырвонай Арміі на фронце яскрава сведчылі аб хуткім вызваленні. Перад пачаткам наступацельнай аперацыі “Баграціён” Магілёўская ВАГ па заданню БШПР і каамандавання 2-га Беларускага фронту праводзіла актыўную разведку ў раёне Магілёва. Каштоўныя звесткі збірала Магілёўскае падполле.

Буйную аперацыю правялі атрады Магілёўскай ВАГ у час апошняга этапа “рэйкавай вайны”. Пры разбурэнні чыгункі Магілёў – Шклоў перад партызанамі 113-га, 121-га палкоў і 61-га атрада ставілася задача баявымі дзеяннямі пры падтрымцы армейскай авіяцыі скаваць рухомасць 60-ай матарызаванай нямецкай дывізіі. Сувязь з аэрадромамі 2-га Беларускага фронту ажыццяўляла група капітана Барысава. У ноч на 20 чэрвеня ВАГ павінна была разграміць штаб дывізіі ў ваенным гарадку і гарнізон у в. Ямніца, напасці на падраздзяленні ворага ў вёсках Галынец-1, Галынец-2 і Гуслішча, каб не даць ім прыйсці на дапамогу штабу дывізіі. З-за дрэннага надвор’я авіяцыя не змагла правесці бамбардзіроўку, і партызаны без падтрымкі павялі бой. 61-ы атрад атакаваў штаб у ваенным гарадку; 121-ы полк – падраздзяленні ў вёсках Галынец-1, Галынец-2 і Ямніца; 113-ы полк перакрыў шашу Магілёў – Бабруйск і напаў на гарнізон у в. Гуслішчы. На досвітку партызаны адышлі. І хоць разграміць гарнізоны не змаглі, асноўную задачу выканалі: дзеянні 60-ай нямецкай дывізіі былі скаваны.

28 чэрвеня 1944 г. Чырвоная Армія вызваліла горад Магілёў, а 30 чэрвеня, утрымаўшы пераправу праз Друць, магілёўская ваенна-аператыўная група ў складзе 113-га, 121-га палкоў і 61-га атрада агульнай колькасцю 2639 партызан злучыліся з часцямі Чырвонай Арміі.

Не вярнуліся з баявых заданняў 320 байцоў, многа было параненых, хворых…

Вялікую ролю ў барацьбе атрадаў ВАГ адыграла мясцовае насельніцтва. Гэта яно карміла і апранала партызан, збірала для іх зброю, разведінфармацыю; за кошт яго папаўняліся атрады. Партызанамі з дапамогай насельніцтва было сабрана ў фонд абароны 150 тыс. рублёў, 30 тыс. рублёў аблігацыямі, каля 2 кг залатых і срэбраных рэчаў.

За мужнасць і гераізм многія магілёўскія партызаны і падпольшчыкі ўзнагароджаны ордэнамі і медалямі, а камандзіру 121-га палка А. М. Касаеву і ўдзельніку Магілёўскага падполля партызану 600-га атрада Л .Д. Лорчанку пасмяротна прысвоена званне Героя Савецкага Саюза.

У.Бурачонак,А.Ярохін 
Арганізацыя падпольнай работы ў гады Вялікай Айчыннай вайны

Падрыхтоўка да падпольнай барацьбы пачалася ў Магілёве яшчэ да акупацыі яго непрыяцелем. Але часу было вельмі недастаткова. Ужо ў час баёў пад Магілёвам абком, гарком, райкомы партыі пачалі падбіраць і рыхтаваць да падпольнай работы камуністаў, камсамольцаў і беспартыйных актывістаў, ствараць падпольныя арганізыцыі, намячаць явачныя кватэры і паролі.

Кіраўніцтва працэсам ажыццяўлялі сакратар ЦК КП(б)Б І. П. Ганенка і сакратар абкома КП(б)Б І. М. Макараў. Яны давалі ўказанні сакратарам райкомаў партыі заставацца ў тыле праціўніка, ствараць партызанскія атрады.

Акупацыя прыпыніла гэтую работу. Станаўленне падполля адбывалася ўжо ў абставінах барацьбы з захопнікамі, якія з першых дзён праявілі сваю жорсткасць і бязлітаснасць.

Па даручэнню ЦК КП(б)Б актыўную работу па арганізацыі падполля на Магілёўшчыне праводзіў з ліпеня 1942 г. Іосіф Мітрафанавіч Кардовіч. Менавіта пад яго кіраўніцтвам на тэрыторыі вобласці былі створаны падпольныя райкомы і ў красавіку 1943 г. – абласны каміцет КП(б)Б.

І. М. Кардовіч назначыў памочнікам па Магілеўскаму, Бялыніцкаму, Быхаўскаму, Круглянскаму і Шклоўскаму раёнам І. П. Станкевіча.

У сакавіку 1943 г. упаўнаважаны ЦК КП(б)Б зацвердзіў састаў Магілёўскага падпольнага райкома КП(б)Б. Часова выконваў абавязкі сакратара райкома І. С. Зычкоў, а ўжо 12 сакавіка на гэтай пасадзе быў зацверджаны В. І. Падаляка.

У ліпені 1943 г. была створана ваенна-аператыўная група пры Бялыніцкім райкоме КП(б)Б. І. Падалякоў перавялі сакратаром Бялыняцкага падпольнага райкома партыі; сакратаром Магілеўскага падпольнага райкома абком зацвердзіў І. П. Станкевіча, вызваліўшы яго ад абавязкаў камісара 600-га партызанскага атрада.

Падпольны РК КП(б)Б спачатку базіраваўся ў партызанскім атраде № 113.
Састаў падпольнага райкома КП(б)Б 

Сакратары: Зычкоў Іван Самсонавіч (8.03.1943-12.03.1943, часова); Падаляка Васіль Іванавіч (12.03.1943-жнівень 1943); Станкевіч Іван Паўлавіч (жнівень 1943-30.06.1944).

Члены райкома: Белавусаў Канстанцін Міхайлавіч (8.03.1943–26.04.1944); Някрасаў Васіль Цімафеевіч (5.06.1943–31.08.1943);  Дубнеў Іван Васілевіч (8.03.1943–2.05.1944); Адасеў Карп Лаўрэнавіч (17.03.1943–26.04.1944); Зычкоў Іван Самсонавіч (12.03.1943–5.06.1943); Новікаў Віктар Іванавіч (30.06.1943–30.06.1944); Касаеў Асман Мусаевіч (31.08.1943–02.1944, загінаў); Гапонаў Захар Платонавіч (2.05.1944–30.06.1944); Гурыеў Ілья Гаўрылавіч (2.05.1944– 30.06.1944); Іваноў Іван Мартынавіч (2.05.1944–30.06.1944); Пакатаеў Мітрафан Васілевіч (2.05.1944–30.06.1944).

Друкаваным органам падпольнага РК КП(б)Б была газета «Партызанская праўда».

У в. Майшчына Семукацкага сельсавета на доме А. А. Стрыканава ў 1984 г. устаноўлена мемарыяльная дошка. Менавіта ў гэтым доме з сакавіка 1943 па ліпень 1944 г. размяшчаліся штаб Магілёўскай ВАГ і Магілёўскі падпольны райком КП(б)Б. 

Падпольныя партыйныя органы КПБ у гады Вялікай Айчыннай вайны (1941 – 1945 гг.). Мн., 1975. С. 198 – 199

Збор помнікаў гісторыі і культуры Беларусі. Мн., 1986. С. 292.

Магілёўскі падпольны райком ЛКСМБ

Магілёўскі падпольны райком ЛКСМБ у гады Вялікай Айчыннай  вайны дзейнічаў з лютага 1943  г. па 30 чэрвеня 1944 г. пад кіраўніцтвам Магілёўскага падпольнага абкома ЛКСМБ. Праводзіў палітыка-выхаваўчую і арганізацыйную работу па далучэнню камсамольцам і моладзі да барацьбы супраць нямецка-фашысцкіх акупантаў.

Сакратар райкома В.І.Новікаў. 

Члены райкома: М.Е.Кулікаў (да 21.06.1943); С. І. Маскалькоў, П. І. Кулікаў (з 21.06.1943); Б. З. Сцяблінскі(1.09–1.12.1943).

Асноўная база знаходзілася ў Магілёўскай ваенна-аператыўнай групе (Магілёўскі раён). Да стварэння падпольнага райкома камсамольскай работай у раёне кіравалі Магілёўскі падпольны абком ЛКСМБ па Магілёўскаму раёну (з снежня 1942).

